Börn á ráðherrastóli - framtíðarleiðtogar
Síðustu 8 ár hefur Hjálparstarf kirkjunnar leyst þrælabörn á Indlandi úr ánauð. Stór hluti af því starfi er að fræða þau um réttindi sín og virkja þau sjálf og foreldra þeirra í baráttu fyrir mannréttindum. Indland er stærsta lýðræðisríki heims og börnunum er kennt að berjast fyrir rétti sínum eftir lýðræðislegum leiðum. Á liðnum vetri tóku 6000 börn þátt í þingstörfum á sérstökum barnaþingum samstarfsaðila Hjálparstarfsins, mannréttindasamtökunum Social Action Movement (SAM). Börnin lögðu fram frumvörp, ráku málin áfram til raunverulegra yfirvalda og fengu stundum lausn sinna mála. En aðalmálið er þjálfunin. 

Kjósa ráðherra og flytja mál

Börn sem sækja kvöldskóla SAM fyrir þrælabörn tak þátt í barnaþingunum en einnig börn sem hafa verið leyst úr ánauð og eru komin í skóla. Jafnvel koma börn úr nágrenninu sem ekki eru skráð í neitt annað starf SAM. Það þykir ekki verra því þá umgangast þrælabörn og önnur börn. Tilgangurinn með barnaþingunum er að móta framtíðarleiðtoga í mannréttindabaráttu, kenna þeim hvernig lýðræði virkar og hvernig þau geti nýtt það til breytinga. Börnin eru þingmenn, velja sér ráðherra, undirbúa mál sem snerta þau og bera þau upp á þinginu. Ályktunum og kröfum þeirra er svo oft komið á framfæri við staðaryfirvöld og hafa barnaþingin þannig stundum fengið úrlausn sinna mála. 
Leggja fram kröfur
14. nóvember er hátíðsdagur barna á Indlandi og ákvað SAM að halda sérstakt héraðsþing í tilefni dagsins. Fjöldi barnaþinga kaus fulltrúa til að starfa á þessu stóra þingi. 500 börn komu og jafnmargir fullorðnir, foreldrar, kennarar, velunnarar og stjórnmálamenn sem boðið var. Átta frumvörp voru lögð fram m.a. að tryggja bæri foreldrum vinnu svo útrýma mætti barnavinnu, að fæðuöryggi og aðgangur að hreinu vatni væri sjálfgefinn og tryggður yrði kvóti fyrir stéttlausa í framhalds- og tækninámi. Ráðherrar viðeigandi ráðuneyta, börnin, kynntu málin, vísað var í gildandi landslög, staðreyndir og aðstæður og kröfur lagðar fram. 36 þingmenn báru þá fram spurningar og leituðu skýringa eftir efni frumvarpa. Forsætisráðherrann, stúlkan Thansheela Parveen, hélt lokaræðu þingsins þar sem umræður voru dregnar saman. Kröfur þingsins voru senda forsætisráðherra landsins og forseta. Gestur þingsins, fulltrúi löggjafarvaldsins í Chengalpattu-héraði, K. Aramugam, afhenti séra Martin stofnanda og leiðtoga SAM, fyrsta eintak bæklings um barnaþingin. Hann lofaði frammistöðu barnanna. Fyrrverandi forseti stjórnskipaðs kvennaráðs Indlands hrósaði börnunum og sagði þingið ekki barnaþing heldur fyrirmyndarþing. Landssjónvarpið sýndi myndir frá þinginu og landsblöðin Hindu og Indian Express fjölluðu um þingið. SAM nýtir hvert tækifæri í starfi sínu til að þess að draga að almenning, stjórnmálamenn og fjölmiðla og er það liður í baráttu þeirra. Fyrstu þingin voru stofnuð 2004 og þeim fjölgar með hverju ári. Starfandi barnaþing eru nú hátt í 200. 

